
ХУРДАН ХУЛ

	 

	Аав минь хурдан моринд их дуртай байлаа. Намайг 7 настайд хурдан морь унуулж, хийсчих гээд байх юм гээд ганзагаар минь даруулаад явуулдаг сан. Аав нэг зун муухай хул үрээ уяж билээ. Тэр хул үрээний толгой том, хоёр нүднийхээ дээд талд голлоод нар зөв эргэсэн эргүүлэгтэй, холоос дөрвөн нүдтэй шиг харагдана. Далан нь өргөн, дэл нь аржгар бөгөөд тал бүрдээ налсан, чээж ханхар, ташаа өргөн, хондлой бөгтөр юм сан.

	Манай хурдны уяан дээр ирсэн хүн бүр тэр хул үрээг харуут:

	— Хэцс, Гэндэн гуай шал дэмий юм уяж байх юм. Энэ яаж давхидаг юм бэ? гэдэг сэн. Би ч гэсэн дотроо голдог л байлаа. Наадам дөхөөд ирүүт манай нутгийнхан Ангирт гэдэг урт хөндийд сунгаа үсэргээ хийнэ. Анхны сунгаа үсэргээнд хул үрээгээ би унаад, аав намайг эргээж өгөхөөр явлаа. Морь эргэдэг газар дөхөөд ирэхээр хурдан морьд газраа таньж агсран эргэж давхих гэнэ.

	Хурд унаж сурсан хашир хүүхдүүд бие биеийнхээ сүүлд орж яваад түрүүлж эргэх гээд явахаа болино. Морьд эргүүт «гуу гүүг» гэж хүүхдүүд уянгалуулан хашхираад л морин туурай тачигнаж, ухаа тоос тэнгэрт хадав. Аав бид хоёр тоосонд булагдаад уяатай юм шиг үлдэв.

	Хамгийн сүүлчийн морь хүртэл харагдахгүй алга болж өглөө. Би гуядаж ч үзлээ, гууглаж ч үзлээ. Хул үрээ ахих шинжгүй ээ. Аавын унаж явсан цэхэр нүдтэй халиун морь хул үрээг ноёлоод байлаа.

	Миний хор хөдөлж бас хамгийн сүүлд очихоосоо ичээд уйллаа. Аав зэрэгцээд ямар нэг юм бодсон янзтай давхиж явна. Газрын дунд арай ороогүй явтал хул үрээ маань жигүүртэй юм шиг дэгдэж гарах нь тэр. Тэгэхэд нулимс аяндаа асгарч, нүд жийхайтлаа татагдах шиг болж билээ. Бараагүй алга болсон морьдыг дорхноо гүйцэж хажуугаар нь харвасан сум шиг өнгөрч байлаа. Миний урьд хоёрхон морь явна. Нэгийг нь гүйцэж түрүүллээ. Нөгөөхийг нь гүйцэхийн даваан дээр барианы газар ирчихлээ.

	Үүнээс хойш хэд хэдэн үсэргээнд хул үрээ маань Дамбийн хурдан хонгорыг гүйцэн алдаад л аман хүзүүнд ирлээ. «Газар нь ойртоод байна. Хол тусмаа гүйцэгдэхгүй морь юм» гэж хүмүүс шагшив. Хүсэж хүлээж байсан сумын наадам болов. Манай сумын наадмын морь тавьдаг газар хол, өгсүүр тул, морины чадал заана. Хул үрээ бид хоёр энэ наадамд Дамбийн хурдан хонгорыг газрын дундаас өнгөрүүлэлгүй идэж орхиод дөрвөн хөлтэй юманд гүйцэгдэхийн аргагүй тасархай түрүүлж билээ.

	Дараа нь аймгийн наадам, тэгээд бүр улсын наадамд хүртэл хул үрээ минь хэдэн жил тасархай түрүүлж, асрын өмнө алтан жолоогоо өргүүлж аав бид хоёрыг баярлуулсан юм. Тэгээд хул үрээ маань Гэндэнгийн «муухай хул»  «хурдан хул» гэдэг гуншинтай боллоо. Ер нь ч хурдан морь хэлбэр галбираараа тийм их сайхан байдаггүй гэдэг үнэн дэг шүү. «Хурдан хулыг чинь авъя» , бараг л «азаргаар адуу өгье» гэсэн хүн олон байсан сан. Гэвч аав зарах янзгүй би ч заруулах дургүй. Аав хурдан хулаараа чоно хөөж цохино. Цагаан сарын шинийн үеэр (бооц) гэж нэрийдээд унасан унаснаараа уралдахад олон түрүүлж аав бид хоёрыг бас баярлуулна. Хурдан хулыг их насанд нийлэх жил юмсан. Би бага сургуулийн 3 дугаар ангид сурч байв. Гитлерийн герман Зөвлөлт улс руу довтолж, эх орны дайн ид болж байв. Бидэнд дэвтэр харандаа, үзэг, бэх олдохгүй үнсэн самбар дээр буюу зарим маань сонины зах хайчилж авч үдээд бичдэг байлаа. Хар тугалга гонзгой цутгаж харандаа хийж бичнэ. Эд бараа ховроо. Ээж маань цагаан сараар хуучин дээлийн хуулгаар дээл хийж өгөхөд мөн ч их баярлаж байж билээ. Нэгэн өдөр Зөвлөлтийн армид бэлэг хуримтлуулах ажил зохиогдлоо. Манай ангийн дарга пионер, жижигхэн цовоо бор хүү хамгийн түрүүнд босож: 

	— Би Зөвлөлтийн улаан армид энэ өвөл 100 ятуу алж тусална гэхэд, 

	— Би хоёр зууг, би гурван зууг гээд л хүүхдүүд бие биеэсээ өрсөлдөж гарлаа. Дараа нь пионер охин Долгор босож:

	— Би 10 бээлий хийж тусална гэлээ. Тэгтэл би хорин бээлий, би гучин бээлий, дөчин бээлий... хийж тусална гээд охид мөн өрсөлдөж гарлаа. Хүүхдүүд зарим нь анчин ахаараа зээр агнуулж өгнө ч гэх шиг морь мал өгнө ч гэх шиг бүгд л тусаллаа. Би ер юугаа тусалдаг билээ гэж хэсэг бодлоо. Гэтэл хул морь минь санаанд орж:

	— Багш аа! Би хурдан хулыгаа тусалъя гээд бостол минь хүүхдүүд: 

	— Багш аа! Багш аа! Аав нь хурдан хул морио ердөө зардаггүй юм гэнэлээ. Тэгэхээр хаанаас өгөх вэ дээ. Наадах чинь худлаа хэлж байгаа юм гээд л багшид мэдүүлж эхэллээ. Багш над руу нэг том харснаа:

	— Ноднин жил аймгийн наадамд тасархай ирсэн том хул морь уу гэж лавлан асуув.

	— Тийм, хавчиг соёолондоо түрүүлж ирсэн юм гэж намайг хэлэхийн завдгүй хүүхдүүд:

	— Тийм тийм, аав нь ердөө өгөхгүй дээ багш аа гээд энд тэндгүй хашхичиж байлаа. Багш, 

	— Ишт чимээгүй бай! Хэн юугаа тусална, тэр бол сайн дурын хэрэг гээд цааш ярих гэснээ болив бололтой, шууд тэмдэглэж авлаа. Нээрээ ч аав хурдан хулдаа амь шигээ хайртай, хэчнээн олон хүн өндөр үнээр авъя гэж шалахад ер өгөөгүй дээ. Яадаг бол... гэдэг бодол надад ч төрлөө. Би хичээл таруут байрандаа ирээд хурдан хулаа Зөвлөлтийн армид тусалсан тухайгаа аавдаа захидал бичлээ. Хоёр хоногийн дараа манай багийнхан агтаа аваад орж ирэхэд аав маань ч хамт ирлээ. Хэдэн мориныхоо сор нь болсон ганц сайн хурдан хүлгээ дур мэдэн бэлэгт өглөө гээд аав намайг лав загнах байхдаа. Загнах ч яах вэ, бүүр өгөхгүй гэвэл яана гэж айж байлаа. Гэтэл аав огт уурласангүй.

	— Миний хүү хурдан хулаа Зөвлөлтийн армид туслаа юу? Аа, яах вэ болж, ядарсан цагт нөхрийн чанар танигдана гэсэн юм. Аав нь ч хэдэн морь тусалсан. Миний хүү зөв ухаарч байна гээд миний толгойг илж духан дээр минь үнсэж билээ. Тэгэхэд аав минь урьдахаасаа улам ч сайхан зан ааштай болчихсон шиг надад санагдсан юм. Хоёр хоногийн дараа агт авч дууслаа. Манай нутгийн адууны Сүх гэдэг адуучин эр агт туух болжээ. Сүх гуай хурдан хулыг маань уначихсан харагдана. Би Сүх гуайд:

	— Сүх гуай та хурдан хулыг минь зууртаа битгий их унаарай! Харшаачилгүй Улаан армид хүргэж өгөөрэй! гэхэд

	— За за! Гэдэнгийн хүүгийн бэлэглэсэн хурдан хул морь гэж хэлээд өгөмз гээд хүд хүд инээж байлаа. Сүх гуай худлаа хэлдэггүй хүн. Нээрээ тэгж хэлээд өгнө дөө гэж би дотроо баярлаж байв. Агтын хашааны хаалга онгойлгуут уягдаж сойгдсон морьд хошууран сумын доод хөндий рүү ухаа тоос хадааж гарав. Сүх гуай агтаа эргээх гээд гууглаад ухасхийтэл хурдан хул уралдлаа гэж санасан юм байхдаа агтын түрүүнд ороод л ам нь дийлдэлгүй шуухайлж харагдлаа. Морьдын хөлд боссон ухаа тоосыг замхран замхартал агтын хашааны толгой дээр зогсож байхдаа миний хурдан хулыг унасан хүн ингээд л хамгийн түрүүнд атакт орж, дайсныг цавчиж унагана даа гэж итгэн бодож билээ.

ХОНИНЫ ХИШИГ

	 

	Хонины хишигтэй өдөр мөн ч сайхан шүү. Ээж минь ган тулгандаа хөх аргал зэргэлж, бадарсан гал түлээд, хонин тогоо тавьж уураг болсон улаан цай чанана. Тэгээд аавын том хүрэн тагшинд шар тосонд чамарласан арвайн гурил дарж, зангидсан гарын чинээ цагаан тос хийнэ. Аав минь хониныхоо бор морийг авчирч эмээллээд, ундаа уухаар гэртээ орж ирүүт заавал нар өөд нэг хардаг сан. Аавын хонио бэлчээх цаг тун ч нарийн. Ээж чанасан цайгаа аавын том хүрэн аяганд дээжлэн хийгээд данх цай өмнө нь тавина. Хонины хишигтэй өдрөө аавын иддэг шар тостой гурил, том цагаан тосыг дүү бидэнд өгдөггүй. Харин аав, дүү бид хоёрт замбаа авч өгөхөд тун их баярладаг сан. Аавын хонины хишигтэй өдөр урт юм шиг санагдаж орон гаран хонь бэлчсэн зүгт харан харсаар өнжинө Аавын хонины унд л юунаас ч илүү гоц сайхан шиг санагдах тул түүнээс хувь хүртэх сэн гэж харуулддаг байжээ, Хонины хишигтэй зарим өдөр ах хонинд явна. Ээж ахад яг л аавынх шиг сайхан унд хийж өгнө. Хонинд явсан хүн бүр тийм сайхан унд уудаг юм байна гэж ах бид хоёр ярилцдаг байлаа. Энэ ч үнэн шүү. Аавыг орой хониноос ирэхэд ээж мөн л ган тулгандаа бадарсан гал түлж, том хүрэн аяганд нь унд хийгээд, ааг анхилсан данх цай жигнэн угтана. Айл хотлын хүмүүс:

	— Хонинд сайн явав уу? Хонины хишиг буян тогтог! Хонь сайхан гэдэс гарчхаад ирсэн байх чинь вэ? гэсэн ерөөл сайшаалын үгтэй угтана. Аав:

	— Өнөөдөр хонь тогтож өгөхгүй байна. Маргааш гол оруулж хужир долоолгоё гэх буюу танай халзан зусаг өнгө алдаж оронгитоод муухан явна билээ. Түүнийг сайн үзээрэй гэхчлэн ямар нэгэн зүйл олж харчихсан ирдэг сэн. Хүний өөрийн нийлсэн тав зургаан, зуугаад хониноос нэг хурга, төлөг ч алга байсан түүнийг үгүйлдэг сэн. Мэлхий удаан хугацаагаар вааглаж байна. Маргааш тэнгэр зохирох нь ээ. Оготно хөеөгөө аргалаар даржээ. Энэ жил өнтэй болно гэхчлэн цаг агаар, байгаль ертөнцийн зохилдлогоо-г ажиглачихсан мэдчихсэн явна. Малчин хүн ёстой л түмэн зүйлийг мэддэг эрдэмтэн лугаа адил юм байна гэж би хар багаасаа ухаарсан юм даа. Хэдийд нэг том болж аав шигээ хоньчин болъё доо гэж би тэсгэлгүй хүсдэг байлаа. Хүсэл минь мөн ч таатай сайхан биелж билээ. Тав зургаан настайдаа хонины хишиг өнгөрөөж цэцэгт нугаараа айл хотлын хүүхдүүдтэй уралдаж явдаг боллоо. Нэгэн өглөө хонинд явахаар морио эмээллэж байтал Банзрагч «Заан» хэмээх сагсуу хүн давхин ирж манай гадаа буугаад цулбуураа бүслүүрээс хавчуулж, том том алхалсаар гэрт орлоо. Тэр бээр манай ээжтэй чацуутан хэмээн тоглож шоглож буй нь үл ойлгогдон оролддог энэ сүрт эрээс би айн хэрцгий догшныг нь үзэн ядаж хорсдог байлаа.

	— Чи ашгүй намайг шартаад ирнэ гэдгийг мэдээд бөөм хийж байна уу? гэж Банзрагч «Заан» гэр доргим бүдүүн дуугаар өгүүлэв. Ээж:

	— Бөөм идэх амыг чинь харъя. Чиний аманд чинь архинаас өөр юм ордог юм бий хэмээн шоглон өгүүлэв.

	— Юу гэнэ ээ хөө аль тэр аягатайгаа гэх дуунаар би гэртээ гүйн ортол:

	Банзрагч «Заан» ээжийн гар дахь аягатай бөөмийг булаах гэж байв.

	— Хонины хүүхдийн унд...гэж ээж хэлээд аяга дүүрэн бөөмийг надад өгөв. Банзрагч «Заан» бөөмийг надад алдсандаа уурсах мэт болж, орон дээр луг хийтэл суугаад, урт цагаан соруултай том гаансандаа тамхи баагиулж гарав. Тэр бээр хэсэг бодлогошрон сууж байснаа танайд чинь аяганы ам зууж болдог айл уу, үгүй юу хэмээгээд миний өмнөх дундарсан данх цай руу аяга барин сарвайв.

	— Наадах чинь хонины хүүхдийн унд. Цай дуусчихсан байна. Би чамд цай чанаж өгье гэж ээж хэлэв.

	— Чиний аяга цайг хүлээх ч яамай. Харин хонины хүүхдийн цайнаас нэг уучхаад явъя. Тэгэх үү хүү минь гэж надаас асуухад:

	— Би ихэмсэг бөгөөд омог бардам тэг л дээ гэж өгүүлэв. «Заан» Банзрагч ийнхүү над шиг жулдрай хүүгээс бүү хэл хэнээс ч зөвшөөрөл авч журам горимтой байхыг би ер үзээгүй ээ. Гэтэл энэхэн удаа надаас зөвшөөрөл авсан нь мөнөөх л хонины хишиг хэмээх хүндтэй агаад нэр төртэй ажлын хүчин зүй байжээ.

ДУУНЫ САЙХАН УЯНГА

	 

	Алтанхундага ээжийнхээ дуулахыг нэг ч үзээгүй ажээ. Нутаг усныхан ээжийг нь сайхан дуулдаг гэж ярилцахыг олон удаа сонссон билээ.

	Саахалт айлын эмээ Алтанхундагыг дуудаад хэлсэн:

	— Эмээг нь хүрэгч үнээ тугалласан юм. Тугалаа голоод ер хавьтуулдаггүй ээ. Ээжийгээ ирж авхуулж өгөөч! гэж байна гэж хэлээрэй гэхэд Алтанхундага шохоорхон

	— Эмээ таны үшээ ямар тугал авах гэсэн юм болдоо!

	— Хай, хар дамшиг

	— Тугал нь тарган уу, туранхай юу?

	— Яаж тарган байх вэ дээ. Гарснаасаа хойш эхийгээ ганц ч удаа цадталаа хөхөөгүй амьтан чинь

	— Ямар зүстэй вэ?

	— Нэг улжгар хар юм байх нь л байна.

	— Өө тэгвэл эмээ! Таны үнээ чинь тарган бас тэгээд улаан ч юм уу? хүрэн ч юм уу? тугал авах гэсэн юм байлгүй. Тийм мундаг тарган, тийм зүстэй тугал манайд байхгүй дээ. Гэвч би ээждээ хэлье гээд Алтанхундага гэрийн зүг эргэв. Эмгэн «Хүүе охин минь ээ!Чи буруу ойлгожээ.

	Танай тугалыг авхуулах гээгүй Өөрийг нь тугал байгаа юм гэм. Ээждээ хэлээрэй гэх нь сонстов. Алтанхундага ээжийнхээ хамт үнээнд тугал авхуулахаар эмгэнийд иржээ. Эмгэн Думаа гуай баруун талаадаа шинэхэн гудас нугасхийн дэвсэж суухыг урихад,

	— Ээш Думаа гуай юу гээгчийн ёсорхуу юм билээ дээ гээд гудас ирмэгдэж суув. Думаа гуай цай идээ болж байснаа нэгэн лонх шимийн архи гаргаж ирэв.

	Гэрийн гадаа том хүрэгч үнээ тушаатай хэдий боловч цүүцгэр хар тугалаа сэжин, хөхөх гэхээр нь тийрээд хавьтуулахгүй хавьчин зогсоно. Ээж нь тэрхнээ гарч үнээний хондлойг илэн таалах агаад шингэн лимбэний хоолойгоор уянгалуулан өөвлөж байснаа:

	Ижийтэй нь олон ботго нь

	Ижийгээ дагаад буйлна даа

	Ижий нь үгүй нэгэн ботго нь

	Ижлээ дагаад буйлна даа

	гээд улам ч хоолой нь цээл тунгалаг, харц нь дөлгөөн уяруун болов.

	Далан цагаан тэмээгээ

	Талаа дүүрээд бэлчихэд

	Далай болсон сүүгээ

	Санан санан буйлнам

	гээд униартан дүнхийх уулын оргилд ч сонстож буй болов уу гэмээр хэчнээн гайхамшигтай уянгалуулан дуулна вэ? Нэг мэдэхдээ хэдийд ч ирснийг бүү мэд, хот айлын хүмүүс хүрч ирээд гэрийн хаяанд эгнэн сууцгааж чих тавин чагнаж байв.

	Бүдүүн хүрэгч үнээ тушаатайгаа дороо хавчганаж байснаа сүү нь саамшин гоожиж, хангинатал мөөрөв. Сүүлдээ том хар нүднээсээ бөөн бөөн нулимс асгаруулан, эргэн тойрноо ямар нэг юм эрэх мэт нулимст хар нүдээрээ гунигтай ажигласнаа уяатай тугал руугаа тэмүүлэн очоод үнэртэн долоолоо. Тугалыг нь тавихад эхийнхээ саамшсан хөхийг хөөс цахруулан навшиж гарав.

	Хүрэгч үнээ хилэн хар тугалынхаа зөөлөн хондлойг гилжийтэл долоосоор хааяа зөөлнөө үгтнэнэ. Ээжийг нь уянгалуулан дуулж, өөвлөх эгшиг дуунд тугалаа голсон үнээ ийнхүү тугалаа авч, хүмүүс «Юу гээгчийн сайхан хоолой вэ?» хэмээн шагшиж нулимсаа арчиж байхыг үзсэн нь тэр билээ.

	 

	1963 он

	 

	
ЗОРИГТ

	 

	Зоригт бид хоёр хар багаасаа тоглож өссөн юм. Зоригтыг хүний уг уриалган дуулдаг сайн хүү гэж хүн бүр магтана. Үнээ тугал нийлэх, хонь хурга эргээх яаруу давчуу ажилд хойшоо сууж залхуурах гэж тэр ер үгүй ээ. Хүмүүсийг хүүхэд! Түүнд үүнд гүйгээрэй гэх дуунаар Зоригт хэдий нь гараад хурдалж орхино.

	Зоригт ингэж гүйсээр байгаад ч хурдан болсон юм даг уу. Ер нь гүйцэгдэхийн аргагүй хурдан жаал байж билээ. Бид хоёр нэг жил сургуульд орлоо.

	Манай ангийнхан дандаа уралдана. Заримдаа Галт түрүүлнэ. Заримдаа Зоригт түрүүлнэ. Галт бол Зоригтоос хэдэн насаар ах, биеэр өндөр хүүхэд байсан юм. Нэг өдөр бид мөн л уралдав. Зоригт, Галтын дараа хоёрдугаарт явснаа гэнэт «Эр хүн зоригтой бол...» гэж дуулдах төдий хэлээд хажуугаар нь шүр гээд гарчээ. Галт чадлаараа хурдлаад гүйцсэнгүй.

	Маргааш нь манай сургуулийн бүх хүүхэд уралдах болов.

	— Зоригт оо! Чи зоригоороо л түрүүлнэ биз дээ гэж Галтыг ёжтой хэлэхэд:

	Зоригт, тэгнэ дээ гэв. Нээрээ ч Зоригт түрүүллээ. Зоригтыг гүйцэх хүүхэд манай сургуульд үгүй боллоо. Сургууль тарсны дараахан юмсан. Хонь хариулж явтал Зоригт шарга даагатай давхиад ирлээ.

	Би хонины хашин хартайгаа явсан юм.

	Зоригтыг сайн эцээе гэж бодоод «Чи манай сургуулийн ганц хурдан гэсэн ч миний хашин харыг гүйцэхгүй дээ» гэж би хорын нь хөдөлгөв. Зоригт ер хулчийсан шинжгүй

	— Уралдаад үзье гээд шарга дааганаасаа үсрэн буув. Зоригт даагаа чөдөрлөж өвсөнд тавилаа.

	Бид хоёр уралдах боллоо.

	— Зоригт оо! Би морьтойгоороо жаахан хойноос ухас хийх үү? гэтэл

	— Үгүй ээ. Яг зэрэгцэж зогсоно гэв.

	— Хоёулаа тэр харагдаж байгаа цагаан толгой хүртэл уралдана шүү.

	— Тэгье гээд Зоригт гутлаа тайлав. Нэг хоёр гурваа! гээд бид хоёр ухасхийв. Би хашин харыгаа чүү чүү гээд буруу зөвгүй гуядаж гарав. Зоригт хоцорлоо. Эргээд хартал тун ойрхон явна. Би эргэн эргэн харж морио дахин дахин гуядахад хашин харын бөөн сүүл ойж бууж байв. Би Зоригтоос бүүр хол түрүүлэх гэж морио гуядсаар байв. Гэтэл хашин хар чихээ хулмайлган, гуядах толонд тонгорч, харайлт нь улам удаашрав. 

	Зоригт амандаа ямар нэг үг хэлэх шиг болоод миний хажуугаар хурдлан өнгөрлөө. Бодвол тэр «Эр хүн зоригтой бол... » гэдэг үгээ хэлээ байх даа. Би хэчнээн гуядавч Зоригтыг гүйцсэнгүй ээ. Тэгтэл бид хоёрын хажууд нэг машин явж байлаа. Бид хоёрыг зогсохоор тэр машин хүрч ирээд жолооч нь Зоригтыг «Тун хурдан жаал байна» гээд боов чихэр өгч хөгжилтэй инээмсэглэн

	— Одоо чи миний машинтай уралдана уу? гэв.

	Зоригт:

	— Тэгье яах вэ гэж эрсхэн хэллээ.

	Жолооч:

	— Ээ болино байгаа, чамтай уралдаж байж машинаа ч эвдчиж мэднэ. Ингэхэд хурдан хүүгийн маань нэр хэн билээ? гэж асуув.

	— Зоригт! гэж Зоригт чанга хариулав.

	— Ёстой зоригтой эр байна гээд жолооч хөлс даасан том гараараа Зоригтын дал мөрөн дээр алгадаж байв. Зоригтын цагаан цамц нэвтэрч санчиг нь дагаад хөлсөн дусал бөнжигнөж байхыг хараад хэчнээн их зориг тэвчээр хүч гаргасныг би ухаарсан юм.

	 

	1963 он

	
САМАР

	 

	Хичээлийн жилийн хоёрдугаар хагасаас нийслэлийн нэг дунд сургуулийн 7 дугаар ангид Сэлэнгэ гэдэг охин шилжин иржээ.

	Тэр бээр айлын ганц өргөмөл охин эрх танхи өсөж буй ажээ. Сэлэнгэ өглөө бүр гоё дэгжин хувцас сольж өмсөж янз бүрийн чихэр, жимс, амттан өвөрлөн ирнэ. Хувцас гоёлын нь охид их шохоорхож, чихэр жимснээс нь хөвүүд хувь хүртэхийг хичээнэ. Гэлээ ч тэр болгонд хувь хүртэхгүй тул ихэнх нь булааж уйлуулна.

	Ангийн дарга, ариун цэврийн комисс, ханын сонины эрхлэгч тэргүүтэн авчирсан бүхий л амттан жимснээс хүртсэн ажээ. Сэлэнгэ ам хичээлдээ бузгай сайн. Харин чээж бичигт муухан болох нь ирсний нь дараахан хийсэн нэг сорилтоос мэдэгдлээ. Ангийн ихэнх хүүхдүүд онц сайн дүгнэгдэж, хамгийн муу гэгддэг хүүхэд хүртэл үүрэгтэй дүн авсан байхад Сэлэнгэ ганцаараа муу авчээ. Энэ сорилтоос хойш Сэлэнгээс чихэр жимс амттаны хувь хүртэх хүүхдийн тоо нэмэгдсэн юм байх. Чухам яагаад тийм их өглөгч болсныг хэн ч ер анзаарсангүй ээ. Шинээр хувь хүртэгсдийн тоонд Солонго охин оржээ.

	Сэлэнгэ, Солонгын шилийг харж арын нь ширээнд сууна. Солонго бол даруу төлөв, хичээлдээ товхийсэн охин юм.

	— Солонго оо чи ямар чихэрт их дуртай вэ? гэж Сэлэнгэ асуув.

	— Найз нь цагаан самарт дуртай.

	— Өө яасан дэмий юманд дурладаг юм бэ? Би резинд их дуртай. Хоёр охин ингэж ярилцаад хэдхэн хонож байв, Хичээлийн завсарлагаагаар хүүхдүүд:

	— Хэл бичгийн даалгаварт юу өгсөн бэ?

	— Хэл бичиг дээр даалгавар өгсөн юм уу? 

	— Өгөхөөр барах уу?

	— Өнөөдөр чинь чээж бичиг хийнэ гэсэн шүү дээ гэхчлэн ярилцана. Сэлэнгэ гэнэт ухасхийн босож, Солонгын дэргэд очоод атга цагаан самар өгч чихэнд нь шивнэн хэлсэн нь:

	— Найз аа чи надад туслаарай. Найз нь бичиж чадахгүй үгээ чамд дуулдахаар олон дахин хэлнэ. Мэдэв үү хэмээхэд хэзээний дуу цөөнтэй Солонго ер дуугарсангүй. Энэ лав зөвшөөрөв бололтой гэж Сэлэнгэ бодоод суудалдаа сэтгэл хангалуун буцаж суулаа.

	Багш орж ирүүт:

	— За хүүхдүүдээ ном дэвтрээ далд хийчих. Чээж бичгийнхээ дэвтрийг гарга! гэв. Хүүхдүүд багшийн хэлснээр цүнхэндээ дэвтэр номоо хийцгээж, нэг нэг дэвтэр  «өмнөө дэлгэлээ.

	* * *

	Багшийн хэлсэн өгүүлбэрийг хүүхдүүд дор бүрнээ улайран бичнэ. Ганцхан Сэлэнгэ л бичиж буй үгүй нь мэдэгдэхгүй заримдаа үзгээ тавьж, заримдаа гэнэт шүүрэн авч багшийн хэлснийг давтан үглэж сууна.

	— Сэлэнгэ битгий давтаж хэлээд бай! гэж багш анхааруулсан авч тэр бичиж чадахгүй үгээ Солонгын сонорт хүргэсээр байв. Солонго ч хэлсэн үг бүрийг тусгай цаасан дээр бичиж аваад байгаа нь Сэлэнгийн сэтгэлийг тайвшруулна.

	— За хүүхдүүд ээ! Бичсэнээ эхнээс нь уншиж шалгачхаад дэвтрээ хураалга даа гэж багш өгүүлэв. Сэлэнгэ уншиж шалгах байтугай орхисон үгнүүдээ л шалавхан нөхөөд өгчих юмсан гэж бодоод тэсэж ядан өндөлзөж

	— Солонго оо гэж царайчилсан янзтай аяархан дуудахад:

	Солонго ер тоосон шинжгүй, бичсэнээ уншиж шалгаж байснаа дэвтрээ хураалгаад эргэж ч харалгүй гараад явчхав. Сэлэнгийн уур дэлбэртлээ хүрч яах ч учраа олохгүй хэсэг сууснаа багшийг шаардахаар дэвтрээ аргагүй хураалгаад гарав. Хүүхдүүд гудамд хэсэг хэсгээрээ бөөгнөж, алдаа болов уу гэсэн үгээ ярилцан тааруулж байна.

	— Найз аа чи гээгдэх эгшиг, шилжих эгшгийн дүрэмд л муухан юм даа. Би, чиний хэлсэн 12 үгийг бичиж авсан байна. Яг л ийм дүрмээр бичих байжээ. Үүнээс хойш найз нь энэ дүрэм дээр сайн тусалж өгье гэж Солонгыг хэнэггүй хэлэхэд:

	— Сэлэнгэ уурсандаа уйлж «үхсэн хойноо чамаар туслуулъя» гэж хэлэх гэснээ зүрхэлж чадсангүй.

	— Би ч муу хүн. Муу л аваа биз дээ хэмээн гомдонгуй хэлээд халаасандаа үлдсэн ганц самрыг амандаа хийх гэтэл газар ойчив. Тэгэхээр нь дэвсэж орхижээ.

	 

	1965 он

	 

	
ХОРГОЙ ЦАМЦ

	Миний ах Балт, нэхмэлийн үйлдвэрт ажилладаг. Ах нэг өдөр эгчид хоргой цамц авчирч өглөө. Эгч тэр цамцаа шохоорхон өмсөж мялаалгахаар хотын айлаар оров.

	Бид ч эгчийг даган гүйж ёотон, хуруудын хуваарьт орж билээ. Эгчийн хоргой цамц наранд туяаран солонгорч харагдана. Тэр цамцыг ямар ч оёдол, зүйдэл оруулалгүй битүү нэхэж хийсэн байлаа. Би ахад захиж ийм сайхан цамц хийлгэх юмсан гэж бодож билээ. Ах тэр орой мотоцикл ээ задалж заслаа. Бид ахыг тойрон сууцгааж мотоциклын эрэг шургийг сонирхоно.

	— Галт аа! гэрээс шилтэй масло аваад ир гэж ах хэллээ. Би шилтэй маслог аваад гүйн гартал эгчтэй тулгаран масло цалгиж эгчийн хоргой цамцыг юу ч үгүй будчихав. Эгч харамсан уйллаа. Ээж намайг:

	Овилгогүй хар тархи гэж зэмлэв, Эгчийнхээ дөнгөж өнөөдөр өмссөн сайхан цамцыг юу ч үгүй тос болгосондоо гэмшивч би арай л уйлсангүй ээ Балт ах ер уурласан шинжгүй харин инээмсэглэн:

	— Чи бас холиодог эрээ дээ гээд миний толгойг илэв.

	— Миний дүү битгий уйл! Ах нь цамцны нь тосыг одоохон арилгаад өгье гээд эгчийн цамцыг тайлаад дүрэлзэн асаж байгаа галтай зууханд хийчхэв.

	Эгч:

	— Ах цамцыг минь түлчихлээ гээд улам цорхирон уйлж дороо цовхчив. Ээж:

	— Яаж галзуурч байгаа хар тархи вэ гээд хагадас бариад ах руу ухасхийв. Би улаан гал дотроос эгчийнхээ цамцны шатаагүй ил байгаа ханцуйнаас бариад авах гэтэл:

	— Хүүе байг! Гараа түлчихнэ хэмээн ээж намайг хойш болгов. Ах цамцны шатаагүй ил хэсгийг бүүр далд хийчихлээ. Би тэссэнгүй.

	— Эгчийн цамц шатчихлаа гээд уйлж гарлаа. Гэтэл Балт ах:

	— Шатаагүй ээ! шатаагүй! гээд цамцыг хайчаар хавчин галаас гаргаж газар хаяв. Үнэхээр цамц огт шатаагүй ээ. Харин тос нь галд шатаад арилчихсан байв.

	— Ямар ид шидтэй цамц вэ? хэмээн бид шуугилдав.

	— Ид шид гээд байх юмгүй ээ. Энэ цамцыг манай үйлдвэрийнхэн «Армалон» гэдэг нийлэг материалаар хийсэн юм. Энэ даавуу бол олон давхар бүтэцтэй, хар л даа тэр алтан саа шиг гялалзаад байгаа чинь хамгийн гадна талын нь өнгө шүү дээ. Энэ алтлаг гадарга нь хэт улаан цацрагийг сайн тусгаж авна. Тийм учраас орчны халуун хүйтнийг хоромхонд 1950 градус хүртэл ихэсгэхэд армалоноор хийсэн хувцастай хүн бол ямар ч аюулгүй. Халуун хүйтнийг 550 градус байлгахад тэр дулааныг нэвтрүүлэхгүйгээр хэдэн минут байлгана. 260 градуст бол хэдэн цагаар хамгаалж чадна. Ийм л эдээр хийсэн цамц даа гэж Балт ах бидэнд тайлбарлав.

	— Хүүхэд минь та нар галд шатдаггүй, хүйтэнд хөрдөггүй эдгээр хийсэн хувцас өмсөх нь байна. Мөн ч сайхан үеэ дээ. Урдын бид нар юун ийм хувцас байтлаа шинэ даалимбан дээл цөөхөн хийж өмсдөг байлаа гэж ээж ярив, 

ЯМАА МАЙЛАХАД ХҮҮХЭД УЙЛАХ УУ

	 

	Хад асга үзэхээрээ ямааны нүд сэргэж, сүүл огсойдгийг хэн юу андах вэ. Хад асгын үе дамжин алаг шоргоолж шиг авирч байгаа ямаан сүргээ Тулгаа, Алгаа хоёр нүд салгалгүй хариулж явав. Тулгаа бага сургуулийн 3 дугаар ангид, Алгаа нэгдүгээр ангид сурдаг ажээ. Энэ хоёр хүү өвлийн амралтаар хөдөө гарч ирээд нэгдлийнхээ ямаан сүргийг хариулж яваа нь энэ билээ. Тав зургаан настайгаасаа хонь мал хариулж өндөр уул өргөн талынхаа цэнгэг ариун агаарыг амьсгалж, наадаж наргиж сурсан хоёр хүүгийн сэтгэл нэн баяртай явлаа. Чухам л ингэж баян сүргийнхээ дэргэд дуулж цангинаж явах сан гэж хүсэн байж хөдөө гарч ирсэн билээ. Нар баруун уулын толгой руу тонгойжээ. Хоёр хүү ямаагаа хаднаас буулгаж явав. Холбоо эвэртэл хөх ухна нь элгэн хадны үе дамжин явсан хув хөх шүдлэнг гэнэт мөргөхөд тэр шүдлэн «бааг» гэж орилоод эгц элгэн хад руу дөрвөн хөлөөрөө даллах мэт сарвалзан өнхрөв. Тэр шүдлэн унамагц огт хөдлөхгүй хэсэг хэвтсэнээ босох гэж өндөлзөв. Тулгаа, Алгаа хоёр гүйн очиж, ямаагаа босгохыг оролдов. Ямаа нь урд хоёр хөл дээрээ өндийж бөгсөө чирээд нэг хоёр гишгэх, нь үнэхээр өрөвдөлтэй байлаа.

	— Ах аа! Одоо яана. Ямаагаа яаж авч явах вэ? гэж Алгааг тэвдэн өгүүлэхэд:

	— Ах нь үүрээд явъя гээд Тулгаа ямааны урд хоёр хөлийг мөрөн дээгүүрээ давуулж үүрээд тэнтэр тунтар гэж хэд алхсанаа сөхөрч уналаа.

	— Ах нь даахгүй юм байна

	— Одоо яах вэ?

	— Цас малтаж хэвтэр гаргаад хэвтүүлчихье. Тэгээд бушуухан харьж үхэр тэргээр ирж авъя гэхэд дүү нь зөвшөөрөв. Хоёр хүүхэд, хадны нөмөрт хэвтэр гаргаж ямаагаа хэвтүүлээд явтал ямаа нь мөн л урд хоёр хөл дээрээ нохой шиг цогцойж сүргийн хойноос майлан байв. Хоёр хүүхэд хэсэг явж байснаа тээнэгэлзэн бие биеэ харж зогслоо. Тэгснээ хэн нь ч дуугарсангүй сүргийнхээ хойноос бодлогошрон хэд сажилснаа бас л зогсов.

	Ямааны нь зовуурьтай майлах дууг хадны цуурай дэмжихээс өөр чимээ аниргүй байв.

	— Хоёулаа эргэж очоод ямаагаа хучна байгаа гэж ахыгаа хэлэхэд:

	Дүү нь:

	— Тэгье тэгье гэлээ. Ах дүү хоёр ямаан дээрээ эргэж очоод хушуу амыг нь илбэж, хэвтүүлээд ахынхаа дээлээр хучиж дүүгийнхээ дээлийг хувааж нөмрөөд эргэв, Ямаа нь майлсаар л..хадны цуурай тэгэхээс тэгэх гэсэн шиг улам тод давтсаар л байв.

	— Ах аа! Ямаа маань майлсаар байна. Малгайгаа өмсүүлдэг байжээ гээд Алгаа, ахынхаа нүүр өөд харж юу хэлэх бол гэсэн шиг бүлтэлзэж байснаа хушуу ам нь өмөлзөн уйллаа.

	— Миний дүү битгий уйл! Одоохон эргэж ирээд ямаагаа аваачин гэж чичирсэн дуугаар өгүүлэв. Тулгаа дүүгийнхээ гараас татаж

	— Миний дүү битгий уйлаарай! Ах нь ямаагаа аваад харих арга оллоо гэхэд

	Дүү нь:

	— Тэ-гэ-вэл ямаан дээрээ очих уу? гэв.

	— Ямаан дээр очихоосоо урд ямаагаа эргээгээд ирье.

	— Тэгээд яах гэж?

	— Тэгээд хөх ухнаа барьж аваад хөх шүдлэнгээ тэгнэе. Ойлгов уу? хэмээн зовонгуй байдлаар хэллээ.

	Дүү нь:

	— Ойлголоо ах аа! Би ямаагаа эргээгээд ирье гээд нөмөрч явсан дээлээсээ сугаран гарч ямаан сүргийн хойноос жирийлгэв. Ах дүү хоёр хөх ухнаа барьж авч эврээр нь бүсээрээ оосорлов. Тэгээд бэртсэн ямаагаа хөх ухнадаа хөндлөн тэгнээд ах нь түшиж дүү нь хөтлөн явжээ. Холбоо эвэртэй том хөх ухна нь тэгнэсэн ямааг дааж ядан хотолзож, амаа ангайн аахилж явав.

АНГИРУУД 
Болсон явдал

	 

	Гүн цэнхэр нуурын зүг арван хэдэн алаг хөөрхөн дэгдээхийгээ дагуулаад алтан шаргал хос ангир айсуй.

	Нисэн одож үл чадах дэгдээхийгээ буруу тийш явчих вий гэсэн шиг хос ангирын нэг түрүүнд нь явна. Хоцрон үлдчих вий гэсэн шиг нөгөө нь хойноос нь дагана. Нуурын захад хүрч иртэл ховдог элээ шумбан дайрч нэгэн дэгдээхийг шүүрэн авч хөөрөв. Бусад нь нуурын уснаа палхийн орж тагнаан долгио татуулсаар нэгэн үе шодосхийн ил гарч дахин далд орсоор холдов. Хоёр ангир ганганан гунганан тэр элээний өмнө хойно нь хэчнээн удаа орж сарвалзавч ер тоосон шинжгүй ээ. Хоёр ангирын нэг буцаж нуурын дээгүүр хэдэнтээ эргэлдэн ганганатал, тэр хавиар байсан бүх ангирууд элээний зүг довтлон удалгүй гүйцэж очлоо. Омог бардан алгуур тайвайнхан нисэж өндөрт хөөрч амжилгүй явсан элээний байдал өөрчлөгдөж, далбис холбос хийн хүч аван ахихыг хичээвч нэгэнт ангируудын бүслэлтэд оржээ.

	Элээний өмнөөс ч хойноос ч дороос ч дээрээс ч хэд хэдэн ангир ганганалдсаар дайрна. Элээ хаашаа ч гарч чадалгүй нэлээд явж байснаа шүүрсэн дэгдээхийг аргагүйеэ хаяв. Дэгдээхий сарвалзан доошилсоор торгон ногоон зүлгэн дээр унаад балтайн хэвтэж байв. Нөгөөх хос ангир ганганалдсаар дэгдээхий дээрээ очиход дэгдээхий, чигарр чигарр дуугараад шомболзон гүйж харагдана.

	Хөөрхий тэр төдийлөн бэртээгүй ажээ. Нөгөө ангирууд ч хэдий нь элээнээс салан ганганалдсаар нуурынхаа усанд бууцгаасан билээ.

	Хонхор элээ холдон холдсоор нүдэнд үзэгдэхээ болив.

	Цувж явсан бараас

	Цуглаж суусан шаазгай дээр гэдэг энэ буюу.

